
Fire medlemmar av Europaparlamentet ber Kommisjonen kome mottiltak mot 
norske tollendringar  
 

         Fire konservative medlemmar av Europaparlamentet hadde 
pressekonferanse om norsk landbrukstoll i dag. 

         Dei ber Kommisjonen møte auka norsk landbrukstoll med mottiltak i form av 
toll på laks eller sjå på andre delar av EØS-avtalen. 

         Dei fire ynskjer å drøfte dei norske tollendringane i plenum av 
Europaparlamentet og vil ta opp dette på møtet i utanrikshandelskomiteen 23. 
januar. 

 
Fire medlemmar av den konservative gruppa (EPP) i Europaparlamentet hadde i dag 
pressekonferanse i Strasbourg om endringane i det norske tollvernet for visse 
landbruksprodukt. I ei pressemelding som vart sendt ut samstundes, ber dei Noreg 
om å reversere endringane. Dei viser til at endringane undergraver EØS-avtalen og 
ber Europakommisjonen (Kommisjonen) om å kome med mottiltak om ikkje Noreg 
endrar politikk. Tre av dei som deltok på pressekonferansen i dag, stilte spørsmål til 
Kommisjonen om saken i fjor haust. 
 
Esther De Lange (Nederland) var overraska over at Noreg har auka tollen. Sjølv om 
ho forsto ynskjet for å beskytte norske bønder, meinte ho det kan gjerast på andre 
måtar. Tollauken rammar spesielt nederlandsk ost. Ho spesielt forundra over 
tollauken for hortensia som det ikkje er norsk produksjon av. Ho viste til at EØS-
avtalen er klar og samanlikna Noreg med ein toåring som berre vel ut godbitane frå 
tallerken. Kommisjonen må forhandle med Noreg, men om Noreg ikkje vil reversere 
endringane, må EU innføre mottiltak i form av tollauke på laks sa ho.  
 
Bendt Bendtsen (Danmark) sa Noreg er eit av dei mest proteksjonistiske landa i 
Europa og bruker gamaldags handelspolitikk på ein måte som ikkje er berekraftig. 
Auken i tollen for hortensia rammar danske produsentar som over mange år har 
tilpassa sin produksjon til det tidlegare norske tollregimet. Samla fører endringane for 
ost, kjøtt og hortensia til tap av arbeidsplassar og eksportinntekter på minst 15 
millionar euro for Danmark. Endringane er i strid med intensjonane i EØS-avtalen. 
Dei siste 20 åra har Noreg systematisk drive ein uthalingstaktikk for å unngå nye 
forhandlingar etter artikkel 19 i EØS-avtalen. Det har derfor berre vorte sluttført to 
rundar. Samstundes har Noreg bevisst utsett gjennomføring av direktiv dersom det 
blir vurdert som ein fordel sett frå norsk side. Han sa EØS-avtalen skulle vere ei 
midlertidig løysing og ikkje eit alternativ for EU-skeptiske land. Om ikkje Noreg 
reverserer sin politikk, bør EU auke tollen for laks sa han. 
 
Christofer Fjellner (Sverige) gjentok det han sa i diskusjonen om saken i 
utanrikshandelskomiteen i fjor haust. Tilhøvet til Noreg er godt, og det er for lite 
diskusjon om handelen med Noreg. Han er derfor skuffa over at det kjem ein debatt 
pga. Noreg gjennomfører tollauke og det utan konsultasjon med EU fyrst. Artikkel 19 
er meint å bidra til gjensidig liberalisering av handelen. Han sa retorisk at han rekna 
med Noreg ikkje ynskjer ein gjensidig auke i tollen nå. EU har bedt om å starte nye 
artikkel 19-forhandlingar, men at Noreg har avvist dette. Island har derimot 
overraskande nok vore klare til å forhandle. Det er vanskeleg å forstå kvifor dette skal 
vere lettare for Island. Toll er ikkje er den einaste konfliktsaken nå. Den norske 
reservasjonen mot det tredje postdirektivet er eit døme på ei ”Pick and choose”-

tilnærming som ikkje er akseptabel sa han. 
 
Daniel Caspary (Tyskland) viste til at det har vore både uformelle og formelle 
diskusjonar med den norske ambassadøren til EU (Atle Leikvoll) i 
utanrikshandelskomiteen utan resultat i fjor haust. Han vil derfor ta opp saken i møtet 
i komiteen neste onsdag (23. januar) med sikte på å få ein diskusjon i plenum. Ein 
plenumsdiskusjon vil kunne gje ei klar tilbakemelding frå Kommisjonen om kva 
mottiltak som kan innførast. Han peikte på at dei eksisterande importkvotene til 
Noreg blir auksjonert bort. Kvoteprisen er nesten på line med ordinær toll.  
 
Det var berre ein journalist som stilte spørsmål etter innleiinga. Han spurte kva dei 
fire vurderte som aktuelle tiltak utover auka laksetoll. Dei fire sa det er opp til 
Kommisjonen å vurdere dette, men at laks synes å vere noko Noreg har respekt for. 
Fjellner sa det var natuleg å sjå EØS-avtalen som ei samla pakke. Så langt har EU 
akseptert at Noreg har halt ut gjennomføringa av – eller latt vere å gjennomføre – 
enkelte direktiv. Han viste til arbeidsdokumentet frå Kommisjonen i desember og sa 
han var samd i at det kan vere på tide vere mindre hyggeleg med Noreg som han 
formulerte det. Mottiltak treng derfor ikkje vere endringar i tollvernet, men kan gjelde 
andre delar av EØS-avtalen sa han. 
  
  

Per S. Nestande 

Stortingets Brussel-kontor 
 

http://www.europarl.europa.eu/meps/en/28219/DANIEL_CASPARY.html
http://register.consilium.europa.eu/pdf/en/12/st17/st17626.en12.pdf

